
Uvod 
Svima nam je poznata ona decenijama stara parola, koja je je svoje mjesto u svakodnevnom životu posebno učvrstila u postratnom periodu u Bosni i Hercegovini „da je sve oko nas politika“. I zaista obični, prosječni čovjek današnjice suočen je sa svom surovošću, koju nosi sa sobom politika. Beskrupulozna pohota za vlašću političara, ostvarivanje utjecaja, bahatost, bogaćenje i izostanak empatije i odgovornosti prema vlastitom društvenom biću, prisutni su na svakom koraku u postratnoj Bosni i Hercegovini. Do cilja se dolazi „preko mrtvih samara“, ne biraju se sredstva, u opticaju su lažne vijesti, spin, poluistine i notorne neistine. Tome se kroz svoj dugogodišnji novinarski posao nebrojeno puta uvjerio i autor ovih redaka. 
Na pitanje postavljeno samom sebi : Šutiti i predati se ili se boriti za istinu, što je uostalom u  osnovi novinarskog posla, naravno odlučio sam se za ovo drugo, svjestan, da sam ne mogu učiniti mnogo, ali na svoj način mogu na „čistac“ iznijeti problem i dati na osnovu vlastitog iskustva upute kako bi društvo trebalo gledati i ponašati se na problem, koji je zajednički većini stanovnika ove napaćene, ali u isto vrijeme bogate i prosperitetne države. 
Spinovane „istine“ političara, učinile su mi se zbog svog pogubnog dejstva na društvo, veoma impresivnim za razmatranje, sada i, na ovom mjestu. Svakako da je postizborni period u Bosni i Hercegovini idealna platforma za razgolićavanje ovog negativnog fenomena. 
Društvene mreže- između virtuelnog svijeta i političkog interesa   

Društvene mreže su vrste internetskog servisa, koji se najčešće javlja u obliku platforme , prozora ili web stranice. To je internetski prostor , koji služi za međusobno povezivanje korisnika. Danas postoje stotine ovakvih servisa, a među najpoznatijima su Fejsbuk i Twiter. Prvi oblici Društvenih mreža javljaju se 90-tih godina 20. vijeka, a bile su poput soba za čavrljanje, s više umreženih korisnika, pišu autori Mladen Mirosavljević i Miloš Babić u djelu „Uvod u medije i komunikacije“. Smatraju, kako Društvene mreže predstavljaju onlajn zajednice , koje uobičajeno dijele zajedničke interese i aktivnosti, te osiguravaju različite tehnologije, interakcije, blogove, instant poruke, novosti i slično. Ono što je sigurno i čemu svjedočimo, Društveni mediji promijenili su način života i komunikacije. Novija istraživanja su pokazala da čak 50 odsto ljudi sazna najnovije vijesti upravo putem društvenih medija, a čak 65 % tradicionalnih reportera i urednika koristi stranice kao što su Fejsbuk i Linkedin za istraživanje svojih priča. Njih čak 52 odsto koristi Twiter u iste svrhe. U početku koncetrisano i korišteno uglavnom u korisne, naučne namjene, ovaj je prostor postao nepregledna Galaksija različitih korisnika, koji iz brojnih pobuda i koristi „provode vrijeme „ na društvenim medijima. U ovom radu osvrnućemo se samo  na jedan, ali u dobroj mjeri opredijeljujući segment korištenja društvenih mreža u svakodnevnom životu, a u svrhu ostvarivanja različitih političkih uticaja i efekata. Politika, političke vođe, partije, do cilja po svaku cijenu . U narednim redovima osvijetlit ćemo fenomen kako društvene mreže koriste političari i njihove partijem u ostvarivanju zacrtanih ciljeva. 
Spin i spinovanje politička mjera za uspjeh 
 „Političare ne treba slušati, nego gledati šta rade“, i biće jasno šta je u njihovom djelovanju i govoru spin, a šta realna mogućnost. Spin je rijeć engleskog porijekla i u našem jeziku ima značenje „zavrtjeti“. Spinovanje u medijima znači zavrtjeti ili plasirati informaciju u medije, koja će biti u interesu onih zbog kojih je ta informacija i plasirana. Jedan od najpoznatijih spin doktora današnjice je Edvard Bernejs. Njegova uloga u dvadesetom vijeku je bila da propagira alkohol i cigarete uprkos njihovim štetnim dejstvima.

Također, ostalo je zabilježeno da su četiri posljednja velika rata počela upravo spinovima. Jedna država – Gvatemala je gotovo u potpunosti uništena zahvaljujući spinu, a sve u korist jedne multinacionalne kompanije. Edvard Bernejs, koji se smatra „izumiteljem“ spina, „odgovoran“ je, slučajno ili namjerno, za taj čin, jer je spin ostvario status ne samo potencijalnog kvaritelja nego i realnog uništitelja demokratije. Spinovanje se proširilo sa industrijskog polja i na politiku, ekonomiju, marketing.

Nepregledan prostor za manipulacije i novoiznikli informativni servisi čestio lišeni i minimalnog procenta medijske pismenosti produkti su tehnološke revolucije i pojave Interneta u modernom svijetu. Usljed toga informacija se danas suočava sa osnovnim i rekli bi smo temeljnim pitanjem : kako razlučiti vjerodostojno i istinito od fabriciranog i lažnog.

U Bosni i Hercegovini pa i cijelom Balkanskom prostoru Internet platforme postale su idealno tlo za propagiranje lažnih, spinovanih vijesti i sadržaja, koji za cilj imaju učvršćivanje vlasti i stvaranje privida, tobožnje brige političkih subjekata i elita za zajednicu, koju predstavljaju. Pokazali su to i posljednji opšti izbori u našoj zemlji.

Predstavnici, koji sebe smatraju vođama naroda čijom su, uglavnom voljom izabrani na izborima , ne libe se kazati, kako su,„oni drugi“ majstori spina.

Primjeri spinovanja na političkoj sceni BiH nakon opštih izbora u BiH oktobra 2018.

„Dodik je majstor spina“ izjavio je Bošnjački član Predsjedništva BiH Bakir Izetbegović osvrčući se na Milorada Dodika, novoizabranog člana Predsjedništva BiH iz reda srpskog naroda i njegovo hvalisanje za „idealno“ stanje u manjem BH entitetu, te nipodaštavanje  stanja u Federaciji BiH. Njegov spin nije bilo teško razotkriti. Visina penzija, prosječnih plaća, broj nezaposlenih, stanje privrede, apsolutno su na strani Federacije BiH, a njegovo hvalisanje je označeno kao „predstava za naivnu publiku“, podložnu uticaju ovakvih „istina“.

Ali, zar spin nije i Izetbegovićeva najava kako će se u Federaciji Bosne i Hercegovine zaposliti 100.000 nezaposlenih. Pored toga što je ovaj spin korišten kada mu je to bilo veoma bitno, kao predizborna platforma stranke, koju predstavlja, vijest je prerasla vremenom i u lažnu vijest. Opozicija je dio svoje predizborne platforme upravo zasnovala na ovoj po nekima „egzibicionističkoj“ najavi Izetbegovića, koristeći svaku priliku da mu tu izjavu „nabiju na nos“. Kasnije se ispostavilo da je u u Federaciji zaposleno oko 70.000 ljudi.       

Milorad Dodik odmah poslije izbora optužio je ambasadoricu Sjedinjenih Američkih Država u BiH, Muren Kormak( Maureen Cormack) da je “pokušala da izvrši uticaj na članove CIK-a”. Četiri dana kasnije ta izjava poslužila je kao šlagvort za niz članaka čija je tema navodni plan SAD-a “da uhapsi Milorada Dodika zbog izborne krađe”. Nekoliko medija objavilo je različite verzije tvrdnje da Sjedinjene Američke Države spremaju hapšenje Milorada Dodika zbog izborne krađe.

Povod za članke je zvanična izjava za medije glasnogovornice State Departmenta Sjedinjenih Američkih Država, Heter Nojert (Heather Nauert), u kojoj se navodi da SAD dijeli zabrinutost OSCE-a i drugih posmatračkih misija i timova, zbog neregularnosti u izbornom procesu. U izjavi se navodi, da su konkretni problemi uočeni u vezi sa biračkim spiskovima, nepristrasnošću posmatrača izbora, pristupa medijima i zloupotrebom javnih resursa, uz zaključak:

„Ovakve pojave su u suprotnosti sa izraženim stavom bh. vlasti o posvećenosti potpuno poštenim i transparentnim izborima, te ohrabrujemo vlasti u BiH da se posvete rješavanju problema, koje su uočili posmatrači OSCE-a. Očekujemo da svi relevantni akteri i građani svoje primjedbe adresiraju kroz uspostavljene zvanične kanale i ohrabrujemo sve političke lidere da budu dostojanstveni u pobjedi i u porazu. Sjedinjene države ostaju posvećene partnerstvu sa građanima i vlastima Bosne i Hercegovine na njihovom putu ka sveobuhvatnim izbornim, političkim, društvenim i ekonomskim reformama“.

Očit primjer spinovane vijesti, koja je trebala da posluži Miloradu Dodiku u pokazivanju „mišića“ pred vlastitim narodom, izazivajući prkos diplomatama najjaće sile na svijetu.
Devetog oktobra 2018. na portalu Smesno.info pojavila se i navodna izjava nogometnog reprezentativca i kapitena selekcije naše zemlje Edina Džeke u kojoj komentariše rezultate Općih izbora održanih 7. oktobra:

Edin Džeko : Izbori u BIH su katastrofalni, žao mi je ljudi, koji žive u BIH što moraju to da trpe. Kompletna izjava koju je pomenuti portal pripisao bh. reprezetativcu Edinu Džeki glasi:

„Džeko je prokomentarisao da nije stigao da da svoj glas, ali da nije nimalo zadovoljan sa glasanjem  i pobjednikom. Izbori u BIH su katastrofa i dok narod ne promijeni svijest nikad nam neće biti bolje „-poručio je najbolji BIH nogometaš ikad i glavni reprezentativac Edin Džeko.

Međutim, jedan od najpoznatijih bh. reprezentativaca, u stvarnosti, nije komentarisao ni izbore, ni izborne rezultate, u bilo kojem kontekstu. Njegova izjava, nije se mogla pronaći nigdje, osim na portalu “Smesno.info”. Očito je da je ovdje riječ o lažnoj vijesti namijenjenoj „pridobijanju klikova“ i na taj način ostvarivanju finansijske koristi.
Naši političari su majstori spinovanja i odvlačenja pažnje od realnih problema i od onoga za šta su plaćeni. Uvijek je lakše okriviti Srbina, Hrvata ili Bošnjaka da je on uzrok loše ekonomske situacije, lošeg poslovnog okruženja, odlaska mladih, tako da su se oni kod nas izverzirali i postali pravi majstori manipulacija, tvrdi Denis Hadžović u intervjuu magazinu „Start“.

Spinom se ide na područja gdje je unošenjem smutnje moguće ostvariti trenutni, ali i dugotrajni politički cilj. Jedan od posljednjih događaja sa izraženim „spin dejstvom“ bio je događaj vezan za manji bosanskohercegovački entitet – Republiku Srpsku i izbor delegata za Dom naroda Parlamenta Bosne i Hercegovine.
 Koalicija Zajedno za BiH, koja je okupila probosanske političke subjekte u manjem entitetu, našla se na udaru pojedinih medija u Federaciji, ali i opoziciono raspoloženih portala u RS-u zbog toga što su poslanici pomenute koalicije svojim glasanjem „omogućili“ da vodeća politička partija u RS-u ima četiri delegata u Domu naroda. 
Edin Ramić, šef kluba zastupnika Koalicije Zajedno za BiH i potpredsjednik SDA, istakao je, da je neistina i obmana da se sa četiri delegata SNSD-a "dobiva mogućnost" blokiranja rada Doma naroda, kada je tu mogućnost Dodikova partija imala i u prošlom mandatu sa tri delegata, koliko je po Poslovniku (čl. 63) dovoljno za blokiranje kvoruma, što je i bio slučaj. 
Ramić smatra lošim što su se pojedini politički subjekti iz Federacije „primili“ na Borenovićev spin (op.a. Branislav Borenović). Razloge neizbora Mladena Ivanića iz Partije demokratskog progresa u državni Dom naroda treba tražiti u predsjedniku Pokreta demokratskog progresa (PDP) Branislavu Borenoviću, smatra on. 

Spin je Borenoviću bio potreban da na drugu stranu odvuče javnost od očiglednog pokušaja da u unutarpartijskom obračunu politički likvidira, odnosno, preuzme primat u stranci, od nekadašnjeg predsjednika i osnivača Partije demokratskog progresa Mladena Ivanića, kojeg bi zbog svoje umjerenosti mnogi politički subjekti iz Federacije Bosne i Hercegovine voljeli vidjeti u Domu naroda, puno prije, nego bilo kojeg kandidata iz Dodikovog SNSD-a. 

Na relativnom malom broju primjera, koje smo odlučili prezentirati mogla se spoznati namjera, cilj i profil onih, koji se koriste spinom, te učinci od obmane javnosti protagonista i onih, koji su im u tom nečasnom poslu saučesnici – podobni i plaćeni mediji, kao nažalost nezaobilazan uslov da spinovana, naručena i lažna vijest nađe svoju publiku. 
Mehanizmi za spinovanje u medijima su različiti, a često ih urednici i novinari ne prepoznaju. Spin je objektivno teško prepoznati, ali je medijska pismenost jedan od načina.
 Spin i spinovanje nije novost, ali su novost po mišljenju Tihomira Loze,  izvršnog direktora SEENPM Mreže za profesionalizaciju medija u centralnoj i jugoistočnoj Evropi u intervjuu „Depo“ portalu, tehnologije, koje omogućavaju ranije nezamislivu brzinu i lakoću njihove prozvodnje i distribucije. U prošlosti su se propagandne akcije koje su sadržavale laži ili poluistine ili iskrivljene činjenice često oslanjale na slanje jedne iste poruke u jednoj istoj formi putem jednog medija. Vjerovatno najnečuveniji primjer iz naše sredine bila je propagandna poruka koja je ustoličila Slobodana Miloševića kao spasioca Srba s Kosova 1987. Video u kojem on obećava grupi građana da "niko više neće smjeti da ih bije" ponovljen je bezbroj puta na tri kanala tadašnje državne televizije. 
Možda najbolja definicija spina je obmana. Za to se danas angažuju velike ekipe, velika sredstva, a motiv je često veliki profit. Danas u medijima ima veoma malo tačnih informacija, u redakcijama su spinovanju podložni svi. Iako se „velika piramida ne pomjera bez velike potrebe“, uvijek je spremna za dejstvo. 

Botovi kao skrivena armija za ostvarivanje ciljeva 
U tu armiju, posebno na društvenim mrežama, uključeni su tzv. Botovi. Oni se trude da što veći broj ljudi uvuku u svoju priču. Oni su na društvenim mrežama često veoma agresivni. Botovanje, kao fenomen na društvenim mrežama u kojem anonimni zastupnici određene politike, ideologije, kompanije, zavaravaju javno mnjenje, zapravo je zloupotreba i nedemokratska tekovina.

Botovi su mašinerija, koja svojim komentarima na društvenim mrežama zavaravaju javno mnjenje, jer im je naređeno da svojim komentarima stvore utisak da je cio svijet opredijeljen i da podržava njegovo mišljenje, koje ustvari nije lično, nego ciljano, rečeno je na skupu u organizaciji beogradskog Medija centra i Centra za nove medije "Liber" iz Novog Sada.

Bezbroj je primjera djelovanja botova i tokom predizbornog i poslijeizbornog procesa u našoj zemlji. Dobri poznavaoci i medijski pismene osobe prepoznat će u moru botovanih informacija stvarnu namjeru i prema kome je usmjerena „žaoka“ političkog djelovanja. No, svejdoci smo medijski nepismena i nespremna publika pogodno je tlo za „upijanje „ dirigovanih i često lažnih informacija, koje oni nisu u stanju provjeriti i dočarati, što bi rekli „pročitati između redaka“. 

Taj fenomen koriste sve stranke i raspostranjen je u cilju promovisanja političkih ideja i stranačkih ličnosti.

Predstavnik sajta Njuz.org Viktor Marković ukazao je da su botovi plaćeni i dobro organizovani ili im je nešto obećano za to što pišu na društvenim mrežama.

- Međutim, oni ne veruju u to što pišu – kazao je Marković.

Stranke uveliko koriste taj vid propagande, dobro je oranizovan i važan je instrument u kampanjama, treba da promoviše, uništi ili ismije određenu ideju, ličnost, sa utiskom da je u pitanju mišljenje običnog građanina 

„ U pitanju je sistemska manipulacija i obmanjivanje javnosti i strankama ne treba da dajemo pare za to. Na delu je amoralna pojava, koja je toliko intenzivna da treba što pre da je se otarasimo“ – potcrtala je sociologinja  Vesna Pešić.
Ima li današnja struka odgovor na spin i njegovo pogubno dejstvo ?, gdje je u tom procesu novinar, a gdje recipijent ?, koliko smo kao društvo podložni nasjedanju na lažne vijesti i gubimo li korak sa plaćenim, neprofesionalnim i ostrašćenim medijima ?...
Zaključak :
„Ne treba nas biti strah onih koji mnogo znaju , kao ni onih koji ništa ne zanju. Valja nas biti strah onih koji malo znaju“ (Sabahudin Hadžialić, 2013). I zaista, vidljivo je i lako objašnjivo da nam u Bosni Hercegovini pored opšteg, treba i medijsko opismenjavanje. Medijsko obrazovanje – medijska pismenost je upravo alat , ali i izuzetno važna pretpostavka da u svijetu XXI vijeka postanemo kritički subjekti , a ne objekti manipulacije , kako političke, tako i bilo koje druge , od strane bilo kojeg centra moći.

Nema sumnje da je dug put do toga, ali svaki, pa i mali pomak na tom putu je značajan. Značajnim mi se učinila izjava profesorice Fakulteta političkih nauka u Sarajevu Lejle Turčilo „Depo“ portalu o prepoznavanju lažnih, spinovanih, fabriciranih vijesti …

„Neke intuitivne metode provjere mogu pomoći , kao naprimjer vidjeti ko su akteri priče i da li su nam poznati , provjeriti da li je vijest potpisana i da li je potpisani autor kredibilan, provjeriti site na kojem je objavljena i da li on djeluje pouzdan, potom provjeriti datum objave vijesti. No, u suštini najvažnije je da građani prepoznaju kredibilne medije, koji ne plasiraju lažne vijesti i da onda imaju povjerenja i poklanjaju pažnju takvim medijima. Novinari bi trebali biti ti koji provjeravaju vijesti i obajvljuju samo one koje su tačne i pouzdane“. 

Bitno je da je kakva-takva svjesnost o ovom problemu prisutna, te da se o njemu počelo govoriti i konkretnije ga poimati. S vremenom, nadajmo se, zaživjet će i mehanizmi kontrole i kritički filteri , koji će u javni medijski prostor „propuštati“ samo transparentne i objektivmo opremljene informacije.       

